
SAŽETAK 

Rad se bavi tematikom odrastanja bez oca i psihološkim razvojem djeteta. Danas je ova tema 

veoma istaknuta, što je posljedica izmijenjene dinamike unutar obiteljskih odnosa, uloga i 

načina ispoljavanja uloga. Historijske, političke i kulturalne fluktuacije u društvu su ponovno 

istakle važnost očinstva i njegove uloge u porodici. Postavile su nove standarde 

egalitarističkog očinstva zbog čega je bitno istražiti spektar posljedica koje ostavlja 

savremena nestabilnost prisustva očeva u dječijem odgoju. Tema je obrađena kroz prizmu tri 

ključna pitanja: savremene konceptualizacije očinstva, njegovih doprinosa u razvoju djeteta i 

uticaja odsustva oca na psihološki razvoj djeteta. Unutar savremene konceptualizacije 

očinstva predstavljena je operacionalizacija očinstva kroz više sfera. To su: biološka, 

socijalna, kulturalna i pravna. Predstavili smo, također, i historijske promjene u određenju 

pojma očinstvo, koji se tokom vremena značajno mijenjao, primarno zbog stalnih rekurentnih 

rasprava o njegovom položaju i ulozi unutar društva i porodice. Zatim su predstavljene 

komponente doprinosa očinstva za razvoj djece. Prije svega, spomenuta je bitnost same 

uključenosti oca u odgoj djeteta. Istaknuti doprinos očinske uključenosti se može vidjeti kroz 

bolji odnos sa djetetom, zatim kroz pozitivne uticaje na obrazovne i ekonomske ishode. Isto 

tako, dotakli smo se teme očinskog doprinosa socijalnim, kognitivnim i emotivnim ishodima, 

te opštoj dobrobiti djeteta, kao i očevog doprinosa u smanjenju rizičnog ponašanja kod djece. 

U dijelu rada koji se tiče uticaja očevog odsustva na psihološki razvoj djeteta, razrađene su 

teme obrazovanja, reproduktivnog razvoja, te internalnih i eksternalnih ponašanja. Unutar 

datih tema spomenuti su ključni indikatori: akademski uspjeh, rezultati na testovima, 

kognitivne vještine, ponavljanje razreda, menarha, seksualni odnosi, trudnoća, emocionalna i 

socijalna prilagodba, delikventno ponašanje i mentalna stanja (anksioznost, depresija i 

negativne misli). Širok spektar istraživanja je pokazao da očevo odsustvo igra značajnu ulogu 

u psihološkom razvoju djeteta u više sfera njegovog razvoja. Isto tako, pokazani su 

nekonzistentni rezultati u svakoj od navedenih kategorija, što upućuje na zaključak da je 

očevo odsustvo kompleksan konstrukt kojem se trebati posvetiti veća pažnja, kako bi se došlo 

do preciznijih rezultata. 

 

Ključne riječi: očinstvo, očevo odsustvo, psihološki razvoj, savremeno očinstvo, 

obrazovni/reproduktivni/bihevioralni ishodi 

ABSTRACT 

The paper deals with the topic of growing up without a father and the psychological 

development of a child. Today, this topic is very prominent, which is a consequence of the 

changed dynamics within family relationships, roles and ways of expressing roles. Historical, 

political and cultural fluctuations in society have re-emphasized the importance of fatherhood 

and its role in the family. They set new standards of egalitarian fatherhood, which is why it is 

important to investigate the spectrum of consequences left by the contemporary instability of 

fathers' presence in children's upbringing. The topic is addressed through the prism of three 

key issues: contemporary conceptualization of fatherhood, its contributions to child 

development, and the impact of father's absence on the child's psychological development. 

Within the contemporary conceptualization of fatherhood, the operationalization of 

fatherhood through several spheres is presented. These are: biological, social, cultural and 

legal. We have also presented historical changes in the definition of the term fatherhood, 

which has changed significantly over time, primarily due to constant recurrent discussions 

about its position and role within society and the family. Then, the components of 

fatherhood's contribution to children's development are presented. First of all, the importance 

of the father's involvement in the upbringing of the child was mentioned. The prominent 

contribution of paternal involvement can be seen through a better relationship with the child, 

then through positive influences on educational and economic outcomes. Likewise, we 

touched on the topic of the father's contribution to social, cognitive and emotional outcomes, 

and the general well-being of the child, as well as the father's contribution to reducing risky 

behavior in children. In the part of the work that concerns the impact of the father's absence 

on the child's psychological development, the topics of education, reproductive development, 

and internal and external behaviors are elaborated. Within the given topics, key indicators are 

mentioned: academic success, test scores, cognitive skills, grade repetition, menarche, sexual 

relations, pregnancy, emotional and social adjustment, delinquent behavior and mental states 

(anxiety, depression and negative thoughts). A wide range of research has shown that the 

father's absence plays a significant role in the child's psychological development in several 

spheres of his development. In the same way, inconsistent results were shown in each of the 

mentioned categories, which points to the conclusion that father's absence is a complex 

construct that needs more attention, in order to reach more precise results. 

Keywords: fatherhood, father absence, psychological development, contemporary 

fatherhood, educational/reproductive/behavioral outcomes 

1. UVOD 

U posljednja dva desetljeća (Romina, 2016), u naučnoj zajednici se počelo intenzivno 

istraživati pitanje uloge oca u odgoju djeteta (Kathleen, Frank i Jeremy, 1998). Jedan od 

razloga za povećano interesovanje naučnika za temu očinstva su razne političke i ekonomske 

promjene koje su promijenile tradicionalne svjetonazore (Stanojević, 2016; Gillis, 2000; 

Maskalan, 2015). Isto tako, na povećano interesovanje za ulogu oca su imali emancipacija 

žena (Romina, 2016) i promjena uloge oca iz tradicionalne u egalitarističku ulogu (Stanojević, 

2016). S obzirom da je došlo do promjene uloge očinstva, naučnike je zainteresovao 

neposredni uticaj oca na razvoj djeteta (Kathleen, Frank i Jeremy, 1998). S druge strane, 

poraslo je interesovanje i za potencijalne posljedice odsustva oca na psihološki razvoj djeteta. 

Naučna zajednica je, također, unutar američkog društva primijetila kako se uloga oca zadnjih 

decenija promijenila iz klasične hraniteljske uloge ka modernim shvatanjima očinstva u 

kojima je primjetno aktivno sudjelovanje u odgoju djeteta (Bianchi, Robinson i Milkie, 2006; 

prema Petts, Shafer i Esig, 2018; Lamb, 2012; prema Stone i Reister, 2020). Marsiglio i sar. 

(2000; prema Dette-Hagenmeyer, Erzinger i Reichle, 2014), također, navode kako je povećani 

broj razvoda i jednoroditeljskih porodica probudio interes naučne zajednice da ispita ulogu 

oca u porodičnoj strukturi. S obzirom na rastući trend u kojima tradicionalne vrijednosti 

porodice bivaju na udaru, iznimno je važno ovoj tematici pristupiti ozbiljno i s pažnjom. 

Takav pristup podrazumijeva integraciju različitih spoznaja da bi se mogao dobiti uvid u 

uticaje očevog odsustva na psihološki razvoj djeteta. Još jednu bitnu karakteristiku povećanog 

interesa naučne zajednice za tematiku očevog odsustva predstavlja kontekstualni faktor. On 

kroz historiju različitih perioda utiče na percepciju odgoja i razvoja djeteta. Svaki period je 

imao vlastitu paradigmu prema kojoj su uloge unutar porodice bile organizovane. Uloga 

porodice se uvijek posmatrala kroz prizmu vremena u kojoj je postojala. Zbog toga je važno 

da se uloga oca istraži kroz njegovo odsustvo i uticaj na psihološki razvoj djeteta kroz 

moderne svjetonazore i paradigme (Cabrera, Tamis-LeMonda, Bradley, Hofferth i Lamb, 

2000). Shodno navedenom, kroz ovaj rad ćemo nastojati odgovoriti na sljedeća specifična 

pitanja: 

1. Šta je očinstvo i koje su razlike između tradicionalnog i savremenog očinstva? 

2. Kakvu ulogu imaju očevi u odgoju i razvoju djece? Koji su specifični doprinosi 

očevog bavljenja djetetom? 

3. Kakve su posljedice odrastanja bez oca na psihološki razvoj djeteta? 

2. OČINSTVO 

2.1. Definicija očinstva 

Pojam očinstvo se kroz historiju vrlo često dovodio u razna stanja rekurentnog 

ugrožavanja njegove uloge i funkcije unutar porodične strukture, što je imalo za posljedicu 

opetovano redefinisanje ovog pojma  (Gillis, 2000). Budući da se očinstvo ne odnosi samo na 

vezu po biološkoj ili krvnoj komponenti, ili na kohabitacijskoj domeni suživota roditelja i 

djeteta (Marsiglio, Day, Lamb, 2000; prema Stanojević, 2018), u nastavku teksta ćemo kroz 

definisanje očinstva obuhvatiti više zasebnih komponenti, da bi se dobio jasniji uvid 

kompleksnosti i sveobuhvatnosti ovog pojma. 

Očinstvo se posmatra kroz biološki aspekt (Čudina-Obradović, Obradović, 2006), ali i 

kroz pravni, društveni i kulturalni (Stanojević, 2018). Također, očinstvo se može posmatrati 

kroz prizmu historijskih, političkih i ekonomskih promjena, koje su kroz historiju oblikovale 

ulogu i funkciju oca, te položaj unutar strukture porodice. S obzirom na svestranost definicije, 

važno je naglasiti da otac ne mora isključivo uzimati biološki aspekat kao okosnicu njegovog 

identiteta (Čudina-Obradović, Obradović, 2006). Identitet oca može obuhvatati širok 

dijapazon drugih komponentni.  

Eggeben i Knoester (2001; prema Obradović, Obradović, 2006) naglašavaju da se 

prostrana kategorizacija očinstva može sažeti u 4 kategorije tipova očeva:  

a) muškarci koji žive sa maloljetnom djecom,  

b) muškarci koji žive odvojeno od maloljetne djece,  

c) muškarci koji imaju odraslu i samostalnu djecu, 

d) muškarci koji su postali očevi ženidbom.  

Sve ove vrste očeva postavljaju muškarce u raznorazne zahtjevne uloge, zbog čega se 

doživljaj očinstva, zadovoljstvo i kompetencija mogu značajno razlikovati, kao i podrška šire 

društvene zajednice (Marsiglio, Amato i Day, 2000). 

Prema Dayu (1998), muškarci i djeca mogu biti povezani krvlju, brakom ili manje 

formalnim odnosima s majkom djece. Odnose između muškaraca i djece možemo 

kategorizirati kao pravne veze ili emocionalnu povezanost. Ipak, u definisanju očinstva iz 

psihološke perspektive, ključnom se smatra socijalna komponenta, zbog čega je i uveden 

termin „socijalni otac“. Marsiglio (1998) ističe važnost socijalnih očeva u životima djece, bez 

obzira na biološke ili pravne veze. Dowd (2006) također naglašava da očinstvo nije samo 

ekonomska podrška, već se temelji na brizi za dijete. Socijalni očevi mogu razviti duboku i 

stabilnu emocionalnu vezu s djetetom, koja traje dugo vremena, bez obzira na biološke ili 

pravne veze s djetetom (Day, 1998). 

Zakonska definicija oca u Porodičnom pravu Federacije Bosne i Hercegovine glasi: 

„1. Ocem djeteta rođenog u braku ili periodu do 300 dana od prestanka braka smatra se muž 

majke djeteta; 2. Ako je dijete rođeno u kasnijem braku majke, ali prije isteka 300 dana od 

prestanka njenog prethodnog braka, ocem će se smatrati muž majke iz kasnijeg braka.“ 

(Službene novine Federacije BiH» broj 35/05). Zakonska definicija u srpskom pravu glasi: 

„Ocem se smatra muž majke djeteta“. Dovoljno je samo postojanje braka, ne zahtijeva se i 

zajednički život supružnika (Ponjavić, 2006; prema Milošević, 2021). S druge strane, u 

crnogorskom pravu se ocem djeteta smatra, ne samo muž majke, već i bivši muž, bez obzira 

da li je brak prestao njegovom smrću ili pak razvodom ili poništenjem, pod uslovom da je 

dijete rođeno u roku od 300 dana od tog trenutka i da majka po prestanku ovog braka nije 

zaključila novi.  

Preko pravnih normativa (zakona) definiše se ko ima pravo da bude roditelj djetetu i 

kakva su njegova prava i obaveze. Na ovom nivou mogu se javiti razlike između pravnih i 

političkih krugova u određenju biološkog i socijalnog očinstva, ali i razlike u sudskim 

praksama kada se odlučuje o najboljem interesu djeteta (naprimjer pri razvodu) ili zakonskih 

opcija da otac preuzme dio roditeljskog odsustva dok je dijete malo (Stanojević, 2018).  

Istaknutu komponentu očinstva predstavlja i subjektivna komponenta. Ona je vrlo 

snažna i vrlo određujuća unutar njegovog definisanja. Uveliko je određena društvenim i 

kulturološkim poimanjima, od rane historije do danas. Riječ „otac“ je kroz historiju imala 

različite implikacije, koje se, ulazeći u metaforičke kapacitete lingivističkog poimanja same 

riječi, prostiru kroz široki dijapazon semantičkih obilježja. Od začetka civilizacije, riječ 

„otac“ se koristila u opisivanju osobe koja je imala presudnu ulogu u formiranju čovječanstva. 

Korišteno je za starješine društava, udruženja, koja su na čelu plemenskih grupacija i sl. Isto 

tako, koristilo se za vrhove rimskih porodica i za osobe koje zaslužuju poštovanje (Maskalan, 

2015) i koristilo kao ovaploćenje suvereniteta, vođstva i upravljanja, a u kršćanskoj teologiji 

kao oznaka vrhovnog Boga u hijerarhiji Svetog trojstva (Maskalan, 2015). 

2.2. Tradicionalno i savremeno očinstvo 

Tokom posljednjih decenija, pojam očinstva se često mijenjao i redefinisao, a samim 

tim i uloga oca (Lamb, 1987, 1995; LaRossa, 1988, 1997; Pleck, 1987; prema Williams, 

2009). Lamb (1987; prema Williams, 2009) raspravlja kako su obuhvatna istraživanja na temu 

očinstva unutar Sjedinjenih Američkih Država otkrila mnoge obrasce razvoja uloge oca 

tokom različitih historijskih perioda. Njihova zasebna paradigmatička gledišta su formirana u 

specifične epohe očinstva. One se mogu svrstati u različite ideale očinstva, odnosno u četiri 

dominante uloge koje su očevi preuzimali tokom historije: moralni učitelj, hranitelj, uzor  za 

razvoj spolne uloge i njegovatelj (Lamb, 1987; prema Williams, 2009; Lamb, 2000; prema 

Mihaljević, 2020). U svakom od ovih perioda očevi su imali zasebne društveno očekivane 

uloge, koje su u tom periodu morali izvršavati. Svaka nova uloga je donosila svoje izazove 

kojima su se očevi morali prilagođavati. 

Prvobitno, dotaknut ćemo se najranijeg perioda, prije industrijske revolucije. Očevi su 

primarno imali ulogu moralnog učitelja u razvoju djece. Oni su bili odgovorni za moralne i 

obrazovne potrebe svoje djece. Njihove metode učenja su bile utemeljene u kršćanskim 

vrijednostima (Williams, 2009; Mihaljević, 2020). 

Naredni period, u kojem je dominantna uloga bila uloga hranitelja, započeo je 

industrijskom revolucijom u 18. stoljeću. Ona je bila zaslužna za revoluciju dotadašnjeg 

života, pa su uloge oca i majke doživjele vlastitu prilagodbu (Maskalan, 2015). U ovom 

razdoblju se naglašavala rodna podjela rada između muškaraca i žena. Uloge su se podijelile 

na„obezbjeđivanje“ i „njegovanje“ (Williams, 2009). Primarna uloga oca je bila finansijsko 

zbrinjavanje porodice (Mihaljević, 2020; Maskalan, 2015).  

Naredni period se odnosi na onaj kojeg je Lamb (1987; prema Williams, 2009) nazvao 

„uzor za razvoj spolne uloge“. Uloga oca se svodila na modeliranje muške uloge dječaka, tj. 

rodnu socijalizaciju dječaka (Lamb, 1987; prema Williams, 2009; Lamb, 2000; prema 

Mihaljević, 2020; Paquette, Coyl-Shepherd, i Newland, 2013; prema Dette-Hagenmeyer i 

sar., 2014.). Zatim, od očeva se očekivalo da nauče dječake kako se na pozitivan način 

uklopiti u porodični život (Lamb, 1987; prema Williams, 2009).  

Tokom posljednjih nekoliko desetljeća uloga oca je evoluirala. Počela je preuzimati 

ideal „uključenog oca“. Bitno se razlikuju od prethodnika i od očeva se počelo očekivati da 

budu aktivno uključeni u odgoj i da dijele obaveze i odgovornosti sa majkom (Lamb, 1987; 

prema Williams, 2009; Lamb, 2000; prema Mihaljević, 2020; Cvrtnjak i Miljević-Riđički, 

2013). Isto tako, očekuje se da preuzmu ulogu hranitelja, moralnog učitelja i uzora za razvoj 

spolne uloge (Marsiglio i Roy, 2012; prema Petts i sar, 2018). S druge strane, dominantni 

oblici patrijarhata su i dalje prisutni, što izaziva mnoge kontradiktornosti kod percepcije uloge 

oca kod muškaraca. Očekuje se da budu snažni i da pružaju model za razvoj, ali isto tako da 

budu mehki, emocionalno uključeni i posvećeni (Draper, 2000; prema Salazar, 2018). Zbog 

ove integracije svih prijašnjih uloga, neki očevi se suočavaju s poteškoćama u prihvatanju 

nove uloge (Banchesky i Park, 2016; prema Stone i Reister, 2020; Aumann, Galinsky i Matos, 

2011, Davis i Greenstein, 2009; prema Petts, Shafer i Esig, 2018).  

Danas je općeprihvaćen stav da savremeno očinstvo uključuje tri dimenzije (Lamb, 

Pleck, Charnow i Levine, 1985; prema Petts i sar., 2018): a) uključenost (kroz njegovanje, 

igru i uključivanje djece u rutinske aktivnosti), b) dostupnost (emotivna, socijalna i 

psihološka) i c) odgovornost (briga o djetetovom zdravlju i sigurnosti).  

Uključeni otac danas je postao kulturalno očekivanje (Deave i Johnson, 2008; prema 

Salazar, 2018). Uključeni otac će dolaziti na prenatalne časove i kontrole, biće tamo tokom 

porođaja i aktivno će učestvovati u podizanju svoje djece, preuzimajući aktivniju ulogu u 

porodičnom životu (Henwood i Procter, 2003; prema Salazar, 2018). U istraživanju Cvrtnjak i 

Miljević-Riđički (2013) je pokazano da očevi više stupaju u aktivnosti rada u dvorištu, raznim 

popravcima i zabavnim igrama sa djecom. Isto tako je pokazano da djeca s očevima više 

vremena provode kroz fizičke aktivnosti i kroz razne radove (nošenje drva i letvi dok se grade 

kućice). Savremeno očinstvo više ne podrazumijeva samo usvajanje "majčinskih običaja", već 

sve više ističe važnost izražavanja topline i emocija, pokazivanje zaštite, brige i interesovanja 

za zdravlje djece, te njihov napredak u školi i društvu uopšte (Romina, 2016). Roditelji 

zajedno sudjeluju u emocionalnom i društvenom aspektu razvoja djeteta, bez obzira na 

njegovu dob, spol i izazove koji se pojavljuju (Brajša, 1995; prema Romina, 2016). 

3. SPECIFIČNI DOPRINOS OČEVA BAVLJENJA DJETETOM 

Do unazad nekoliko desetljeća, očev doprinos roditeljstvu je bio vrlo malo istražen u 

odnosu na doprinos majke (Barber i sar., 2005; prema Flouri, 2007). Biološki i socijalni uticaj 

na očeve dovodi do toga da tretiraju djecu drugačije od majki (Bogels i Phares, 2008). Takav 

nalaz implicira da imaju jedinstven doprinos razvoju djeteta (Flouri, Buchanan i Bream 2002). 

U porodicama gdje je otac uključen u sveukupni porodični kontekst, može se 

primijetiti svojevrstan pozitivan ishod za djecu općenito (Kelly, 2000; prema Flouri, 2007). 

Očeva uključenost u djetetov odgojni proces i njegovo bavljenje djetetom blagotvorno djeluje 

na dječiji razvoj (Obradović, Obradović, 2006). Očevi koji žive sa svojom djecom provode 

više vremena s njima, pokazuju više aktivnosti i želje za uključenost u odnos s djetetom, te 

više učestvuju u svojoj ulozi (Cabrera i sar., 2000; Allen, Hawkins,1999; Lamb, 2000; prema 

Mihaljević, 2020; Obradović, Obradović, 2006). Iako postoje suprostavljeni nalazi, većina 

istraživanja bi argumentovala da visok nivo očinske uključenosti i bliska veza otac-dijete ima 

korisne ishode za djecu (Dornbusch, 1989; Jessor i Jessor, 1977; Maccoby i Martin, 1983; 

prema Kathleen, Frank i Jeremy, 1998). 

Uticaj očeve uključenosti u odnosu sa djetetom se može podijeliti na direktni i 

indirektni (Romina, 2016). Direktan utjecaj na ponašanje djeteta imaju sva ona ponašanja, svi 

stavovi i poruke koje otac prenosi na dijete tokom njihovog druženja, te je ovaj uticaj veći ako 

se interakcije oca s djetetom razlikuju od onih interakcija koje dijete ima sa majkom (Romina, 

2016). Očev indirektni utjecaj na dijete rezultat je očevog uticaja na druge ljude u djetetovu 

životu, kao što su očev svakodnevni odnos sa majkom, ili njegova pomoć pri obavljanju 

raznih kućanskih poslova da bi se njihov teret raspodijelio, kao i očev utjecaj na društvenu 

okolinu i društvene uvjete u kojima dijete obitava (Romina, 2016). 

Unutar teme očevog uticaja i obrazovnih postignuća možemo primijetiti širi spektar 

doprinosa u dječijem životu. Flouri i Buchanan (2004; prema Curtis, Grinnnell-Davis i 

Alleyne-Green, 2017) su pronašli da uključenost očeva i očinskih figura predviđa obrazovno 

postignuće, kao i da pozitivno djeluje na školski uspjeh (Furstenberg i Harris, 1993; prema 

Cabrera i sar., 2000; Rohner, 1998, Amado i Fowler, 2002; prema Čudina-Obradović, 

Obradović, 2006; Kathleen i sar., 1998), čak i kad nisu zajedno sa majkom (Dette-

Hagenmayer, Erzinger i Reichle, 2014). Ovo potvrđuju nalazi kroz usporedbu dvoroditeljskih 

i jednoroditeljskih porodica (Jeynes, 2015; Somers i sar., 2011; prema Curtis i sar., 2017). 

Flouri i Buchanan (2004) su pronašli da postoje longitudinalni uticaji očeve uključenosti po 

školski uspjeh djeteta. King i Sobolevski (2006; prema Curtis i sar., 2017) su pokazali da 

dječaci osjete veće koristi od visokokvalitetnog odnosa otac-dijete u pogledu boljih ocjena. S 

druge strane, McHale i Cronter (1996; prema Flouri i sar., 2002) pokazuju da je povećana 

uključenost očeva povezana sa visokim stepenom postignuća u matematici i znanostima do 7. 

razreda kod djevojčica. Marsiglio i sar. (2000; prema Mihaljević, 2020) su pokazali da očeva 

uključenost pozitivno utiče na to da djeca manje napuštaju školu. 

Kada je riječ o očevom uticaju na ostale aspekte razvoja, pokazano je da očeva 

uključenost ima pozitivan uticaj na kognitivni razvoj djeteta (Amato i Rivera, 1999; 

McWayne, Downer, Campos i Harris, 2013; Lamb i Tamis-LeMonda, 2004; prema 

Kosmačin, 2020). Ova veza se najčešće interpretira kroz očevo pružanje financijske 

sigurnosti, koje štiti dijete od loših uticaja niskog socio-ekonomskog statusa (Sarkadi i sar., 

2008; prema Dette-Hagenmayer i sar., 2014). Također, utvrđeno je da uključenost oca sa 

dojenčetom predstavlja dobar prediktor za kognitivne vještine u dobi od 3 godine (Rogman i 

sar., 2004; Yogman, Kindlon i Earth, 1995; prema McBride i sar., 2009) i za poboljšane 

kognitivne ishode za prerano rođenu djecu (Yogman i sar., 1995; prema Flouri i sar., 2002).  

Istraživanja pokazuju da očeva uključenost ima pozitivan uticaj na emocionalnu 

regulaciju i kontrolu (Gottman, Katz i Hooven, 1997; prema Cabrera, 2000), te na dječiji 

socijalni razvoj (Amato i Rivera, 1999; Yogman, Kindlon i Earls, 1995; prema Cabrera, 2000; 

Leidy, Schofield i Parke, 2013; prema Dette-Hagenmayer i sar., 2014). Isto tako, predviđa 

socijalnu kompetenciju, vršnjačko prihvatanje i popularnost među djecom (Parke i sar., 2004; 

prema Bogels i Phares, 2008). Na socio-emocionalni razvoj utiče očeva igra sa djetetom i 

poticanje djeteta na komunikaciju o njegovim problemima (Čudina-Obradović, Obradović, 

2006), čak i kada očevi ne žive s majkama (Dette-Hagenmayer i sar., 2014). 

Također, općenito je pokazano da očeva uključenost pomaže djetetov intelektualni 

razvoj, njegovu društvenu uspješnost i kompetenciju, te prilagođenost u odrasloj dobi 

(Obradović, Obradović, 2006). Između ostalog, očev obrazac razgovora sa djecom na 

uobičajen način, koji je različit od majčinog, potpomaže djetetovom razvoju govora i njegovih 

komunikacijskih vještina (Romina, 2016). Osim toga, utvrđeno je da očevi potiču djecu da 

budu kompetitivnija i samostalnija (Cabrera i sar., 2000). 

Pokazano je da djeca čiji su očevi uključeni u njihov odgojni proces bivaju manje 

izložena raznim oblicima rizičnog ponašanja (Čudina-Obradović, Obradović, 2006; Harris, 

Furstenberg i Marmer, 1998; prema Cabrera, 2000), poput delinkvencije i zloupotrebe 

alkohola (Simons, Johnson i Conger, 1994; prema Kathleen i sar., 1998). S tim u vezi, očeva 

uključenost je povezana i s manjom učestalošću internaliziranih problema, kao što su 

depresija i usamljenost (Day i Padilla-Walker, 2009; prema Profe i Wild, 2015). Također, 

pronađeno je da bliskost i uključenost u odnosu sa biološkim i nebiološkim očevima utiče na 

namjere kćerki za stupanje u rizična ponašanja (Cryer-Coupet i sar., 2020). 

Brižnost i njega su ponašanja koja se većinom pripisuju majčinskom ponašanju. 

Međutim, pokazano je da i očevi prikazuju brižnost i njegu, ali kroz igru. Ovo dovodi do 

mogućnosti da dijete razvije autonomiju i istraživanje svoje okoline (Ćosić, 2017; prema 

Kosmačin, 2020). Nadalje, otac svakodnevno mora praviti ravnotežu između stimulirajućih 

ponašanja koja su na granici igre, izazivanja straha i umirujućih ponašanja. Kroz to oni 

obavljaju bitnu facilitacijsku ulogu u djetetovoj sposobnosti regulacije intenzivnih emocija, 

nošenja s prekomjernom stimulacijom i fokusiranja (Hazen i sar., 2010; prema Kosmačin, 

2020).  

4. ODRASTANJE BEZ OCA 

S obzirom na mnoge definicije odsustva, u ovom radu ćemo odsustvo oca definisati 

kao svaki tip potpune isključenosti (smrt, razvod u kojem ne viđa dijete, napuštanje, očevo 

zatvaranje), kao i parcijalne neuključenosti u odgoj djeteta (poput razvoda u kojem imaju 

kontakt sa djetetom, zatvorske kazne, odsustvo zbog posla). U radu se nećemo isključivo 

osvrtati na specifične doprinose različitih tipova odsustva, ali će se kroz rad spominjati 

istraživanja koja će naglašavati specifične forme odsustva. Proći ćemo kroz mnoge 

komponente za koje je pokazano da očinstvo ima određenog uticaja u razvoju, kao što su 

akademski ishodi, reproduktivna ponašanja, te internalizirani i eksternalizirni problemi. 

 

4.1 Razvojne posljedice povezane s akademskim postignućem 

Liu, Jiang, Wu, Yang i Huang (2022) su istraživali odnos između percipiranog odnosa 

prema učiteljima i vršnjacima sa akademskom motivacijom i uspjehom. Očevo odsustvo je 

korišteno kao medijatorska varijabla. Pokazano je kako učenici bez oca imaju statistički 

značajno lošiju percepciju učitelja i vršnjaka, slabiju akademsku zainteresovanost, kao i 

statistički značajno manje rezultate na testovima matematike i Engleskog jezika. Ovi rezultati 

su u skladu s istraživanjima drugih autora (Murray i Sandqvist, 1990; Ahmad, 2014; Gillete i 

Gudmunson, 2014; Miller i Barnes, 2015; Huynh-Hohnbaum, Bussell i Lee, 2015; Andersen, 

2016). Murray i Sandqvist (1990) su još pokazali da su oni koji su sa 21. godinom živjeli 

samo sa majkom, manje upisivali i završavali kurseve u srednjoj školi. Isto tako, manje su 

završavali bilo kakav vid dodatnog obrazovanja nakon završetka obaveznog. Gillete i 

Gudmunson (2014) potvrđuju ove rezultate na afričkoameričkoj populaciji djece. Pokazali su 

da duže očevo odsustvo predviđa niže obrazovno postignuće u ranoj odrasloj dobi. 

Miller i Barnes (2015) su u longitudinalnom istraživanju utvrdili da djeca očeva koji 

su u zatvoru imaju niža obrazovna postignuća. Nadalje, u istraživanju Andersena (2016), 

provedenog na danskoj populaciji djece, utvrđeno je da djeca koja su izložena samo jednom 

očinskom zatvaranju, djeca koja su izložena samo hapšenjima očeva i djeca koja dožive samo 

rijetka i kratka očinska zatvaranja imaju dvostruko više neuspjeha na ispitima u odnosu na 

djecu koja nemaju nikakva iskustva s očinskim zatvaranjem. Na koncu, u istraživanju Huynh-

Hohnbauma i saradnika (2015) ispitan je odnos zatvaranja majki i očeva na akademske ishode 

kod srednjoškolaca, a dobiveni rezultati su pokazali da obje vrste odsustva utiču na lošije 

akademske ishode kod djece, tj. na manju stopu završavanja srednje škole,  s tim da su 

negativni efekti majčinog odsustva bili izraženiji.  

U narednom odjeljku ćemo spomenuti neke specifične odnose koji su vezani za 

akademske ishode i očevo odsustvo. Neki od njih uključuju spremnost za polazak u školu, 

stavove nastavnika prema učenicima bez očeva, uspjeh škole u kojima su većinski udio 

jednoroditeljske porodice, te ponavljanje razreda. 

Radl, Salazar i Boado (2017) su koristili hijerarhijske linearne modele da bi istražili 

odnos između očevog odsustva i razvoja kognitivnih i nekognitivnih sposobnosti. Pokazano je 

da učenici s odsutnim ocem postižu statistički značajno lošije rezultate na matematičkim 

testovima, i da determinantu svog neuspjeha pripisuju eksternom lokusu kontrole, tj. vanjskim 

faktorima. U istraživanje je bila uključena i komparacija uticaja očevog odsustva kroz OECD 

(međunarodna organizacija koja radi na izgradnji boljih politika za bolje živote) zemlje. 

Pokazano je da je očevo odsustvo detrimentalno u većini OECD zemalja, sa nekim 

iznimkama. Haskins (2014) je uspostavila odnos između očevog odsustva posredstvom 

inkarceracije (očevo služenje zatvorske kazne) te kognitivne i nekognitivne spremnosti za 

polazak u školu. Kognitivne sposobnosti su mjerene preko rezultata na standardiziranom testu 

vokabulara. Nekognitivna spremnost za polazak u školu je uključivala bihevioralne i socijalne 

ishode (internalizirane: anksioznost, depresija i socijalno povlačenje; eksternalizirane: 

agresija, neposlušnost; ishodi pažnje: hiperaktivnost i koncentracija). Rezultati istraživanja su 

pokazali da je očevo odsustvo do 5. godine života povezano sa manjkom nekognitivne 

spremnosti za školu, tj. u pogledu nekognitivnih vještina. Iako nema rasnih razlika u glavnom 

efektu zatvaranja, primijećeno je da dječaci čiji su očevi zatvoreni imaju značajno slabije 

nekognitivne vještine pri upisu u školu, što povećava vjerovatnoću da će pohađati specijalno 

obrazovanje do devete godine. Kada su u pitanju kognitivne vještine, nije utvrđena statistički 

značajna povezanost. Autori navode da su kognitivne sposobnosti više povezane sa rasom i da 

su visoko osjetljive na siromaštvo, majčino obrazovanje i kognitivne sposobnosti roditelja. 

Haskins (2016) je pokazala da je izloženost očevom zatvoru prije devete godine života 

povezana s nižim kognitivnim vještinama kod dječaka i djevojčica. Ovi negativni učinci se 

održavaju čak i nakon uzimanja u obzir kognitivnih sposobnosti djeteta prije očevog zatvora. 

Osim toga, procjenjuje se da očevo zatvaranje objašnjava između 2 i 15 posto razlike u 

postignućima između crne i bijele djece u devetoj godini života. Kognitivne sposobnosti su 

mjerene preko mjera verbalne sposobnosti, razumijevanja pročitanog, vještine rješavanja 

matematičkih problema i radne memorije/pažnje. 

Wilderman, Scardamalia, Walsh, O'Brieni Brew (2017) su ispitali kakva je percepcija 

nastavnika prema učenicima čiji su očevi zatvoreni i da li postoji stigma spram tih učenika. 

Isto tako, ispitali su da li se ovo više odražava na internalizirana ili eksternalizirana ponašanja. 

Istraživanje je pokazalo da je stigma izražena i značajna kod djece čiji su očevi zatvarani. 

Drugi zaključak je da su ovi efekti izraženiji kod internaliziranih ponašanja, nego kod 

eksternaliziranih. Konačno, iako se stigma očitava kod oba spola, učinci su nešto izraženiji 

kod dječaka nego kod djevojčica u većini ishoda.  

Turney i Haskins (2014) su istraživali poveznicu između očevog odsustva i dječijeg 

ponavljanja razreda u osnovnoj školi. Pokazano je da djeca iz porodica u kojima otac nije 

prisutan imaju statistički značajno veću vjerovatnoću da dožive ponavljanje razreda od one 

djece gdje je otac prisutan. Jedno od objašnjenja za ove rezultate je percepcija nastavnika 

prema tim učenicima i njihovim sposobnostima. Tegner-Anker (2023) je provela istraživanje 

u kojem je ispitan uticaj očevog zatvaranja na standardiziranu prosječnu ocjenu, udio 

ostvarenih ocjena i rizik od nedovršavanja obaveznog školovanja (9. razred). Ustanovljeno je 

da inkarceracija smanjuje udio ostvarenih ocjena iz obaveznih predmeta do kraja 9. razreda i 

povećava vjerovatnost nedovršavanja obaveznog školovanja, dok nema uticaja na 

standardiziranu prosječnu ocjenu. 

De Lange, Dronkers i Wolbers (2014) su obradili pitanje jednoroditeljskih porodica i 

stope jednoroditeljskih porodica unutar jedne škole i njihovog uticaja na obrazovne ishode 

učenika. Istraživanje je pokazalo da sa većom stopom jednoroditeljskih porodica u školi, 

učenici postižu manje uspjehe na rezultatima matematičkih testova, a naročita ona djeca koja 

su iz porodice samo sa majkom, bez oca.  

Ipak, važno je istaći da postoje i istraživanja u kojima autori nisu utvrdili povezanost 

između očevog odsustva i akademskih ishoda kod djece. Tako, naprimjer, u istraživanju 

Robertsa i Martinsa (2020) nije potvrđena statistički značajna povezanost između očevog 

zatvaranja i negativnih obrazovnih ishoda kod adolescenata. Slično tome, Fu, Bo, Xue i Yuan 

(2017) su istraživali odnos između različitih vrsta roditeljskog odsustva i rezultata na 

testovima Engleskog, Kineskog i matematike. Analiza je pokazala da postoji statistički 

značajna razlika između različitih grupa roditeljskog odsustva. Majčino odsustvo je najviše 

doprinosilo lošijim rezultatima na testovima Engleskog i matematike, dok očevo odsustvo nije 

predstavljalo statistički značajan utjecaj na testovima. Shelly (2017) je ispitala odnos očevog 

odsustva u ranom periodu života sa diplomiranjem na fakultetu. Regresijskom analizom je 

pokazano kako nema povezanosti između očevog odsustva i razlike u diplomiranju između 

muškaraca i žena. Istraživači DeRose, Huarcayo i Salazar-Arango (2018) su ispitali odnos 

između visoke stope odsustva očeva u Latinskoj Americi i na Karibima i rodnih razlika u 

završetku srednje škole u proteklim decenijama. Analizom podataka prikupljenih iz 

demografskih i zdravstvenih istraživanja, utvrđeno je da ne postoji značajna razlika u uticaju 

odsustva oca na završetak srednje škole između dječaka i djevojčica. Stoga, obrnuti rodni jaz 

u latinoameričkom obrazovanju ne može biti objašnjen kroz odsustvo očeva koje bi više 

uticalo na pravovremeno napredovanje dječaka u dobi od 9 do 14 godina nego kod djevojčica. 

Autori pretpostavljaju da drugi faktori vjerovatno igraju ključnu ulogu u ovom fenomenu i 

ukazuju na potrebu daljih istraživanja kako bi se bolje razumjeli uzroci navedenih rodno-

specifičnih obrazaca u obrazovanju u ovoj regiji. 

Unutar rasprave uticaja očevog odsustva na akademske ishode, primjećuje se da 

istraživanja potvrđuju, ali i osporavaju navedenu povezanost. Grupa autora je pokazala 

povezanost očevog odsustva sa manjim akademskim uspjehom, slabijim rezultatima na 

testovima, te slabijim kognitivnim i socijalnim kompentencijama. Pokazano je da očevo 

odsustvo igra ulogu u većem izostajanju s nastave, manjem udjelu završetka osnovne škole i 

ponavljanja razreda. Primarno se primjećuje da je očevo odsustvo posredstvom inkarceracije 

statistički značajan prediktor lošijeg razvoja djeteta. Druga grupa autora primarno opovrgava 

povezanost očevog odsustva sa manjim akademskim postignućima, argumentujući da su u toj 

vezi istaknutije druge varijable. Isto tako, argumentuju kako očevo odsustvo nije povezano sa 

stopom završavanja srednje škole. Nekonzistentnosti nalaza po pitanju akademskog 

postignuća doprinosi rasprava o relevantnosti majčine uključenosti. Teoretski se pretpostavlja 

da i u dvoroditeljskim porodicama očevi imaju manju uključenost u obrazovne procese djece, 

pa se s njegovim odsustvom ne mijenja mnogo. To bi značilo da majčino odsustvo predstavlja 

veću i relevantniju varijancu u akademskom postignuću djece. Bitno je napomenuti da 

odsustvo oca često ima i negativne finansijske posljedice te rezultira nižim socio-ekonomskim 

statusom porodice, što može doprinijeti stigmi drugih učenika i profesora prema djeci koja 

dolaze iz ovakvih porodica. Također, takva djeca imaju manje mogućnosti da se obrazuju i 

imaju manje poticajno okruženje u kući. Majke moraju više vremena provoditi u 

obezbjeđivanju resursa za prehranjivanje djece i o brizi za vlastito mentalno zdravlje, što 

dovodi do manje uključenosti u obrazovne procese. Isto tako, stres od gubitka veze otac-

dijete, predstavlja detrimentalan faktor naglašen u literaturi. Proživljeni stres doprinosi 

lošijem eksternaliziranom ponašanju djece, što im je dodatna poteškoća u obrazovanju. Zbog 

stalnih bihevioralnih istupa, djeca nisu usmjerena na akademsko postignuće, i tako doprinose 

raznim ponašanjima. Zaključno, primjećujemo da očevo odsustvo igra ulogu u dječijem 

akademskom postignuću, ali je udio upitan, i potrebna su dodatna istraživanja da se taj odnos 

bolje protumači.  

 

4.2.Razvojne posljedice povezane s reproduktivnim ponašanjem 

Empirijski nalazi općenito pokazuju da je očevo odsustvo povezano sa različitim 

oblicima reproduktivnog ponašanja, uključujući ranije vrijeme prve menstruacije, ranije 

stupanje u seksualne odnose, raniju trudnoću i ranije spolno sazrijevanje. U istraživanju koje 

je proveo Quinlan (2003) ispitana je veza između očevog odsustva, prve menstruacije 

(menarhe), prvog spolnog odnosa, prve trudnoće i trajanja prvog braka. Autor je očevo 

odsustvo podijelio u 3 kategorije (odsustvo od 0 do 5 godina; odsustvo od 6 do 11 godina i 

odsustvo od 12 do 17 godina). Dobiveni rezultati pokazuju da razdvajanje od oca koje se 

dogodi između rođenja i pete godine života predviđa raniju pojavu menstruacije (menarhe), 

prvi seksualni odnos, prvu trudnoću i skraćeno trajanje prvog braka. Također, odsustvo oca u 

adolescenciji pokazalo se kao najsnažniji pokazatelj broja seksualnih partnera. Do sličnih 

nalaza došli su i neki drugi autori. Tako je, naprimjer, u istraživanju koje su proveli Guardia, 

Nelson i Lertora (2014) utvrđeno da očeva odsutnost predviđa vrijeme menarhe i vrijeme 

prvog prijavljenog seksualnog odnosa. Dodatno, autori su utvrdili da je i sama menarha 

prediktivna za prvi seksualni odnos, što implicira da bi mogla imati medijatorsku ulogu u 

odnosu između očevog odsustva i prvog seksualnog odnosa. Poredeći djevojke koje ne žive sa 

očevima sa onima koje žive s očevima, autori su utvrdili da se i menarha i prvi seksualni 

odnos ranije javljaju u prvoj grupi djevojaka (bez oca). Culpin i Melotti (2014) su potvrdili 

nalaze da je očevo odsustvo povezano sa ranijom menarhom, s tim da su pokazali kako 

majčina depresija i finansijske poteškoće objašnjavaju dio ove varijance. Nadalje, Sheppard i 

Sear (2012) su utvrdili da je očevo odsustvo povezano sa bržim pubertetskim sazrijevanjem u 

slučaju kada je otac odsutan u periodu adolescencije. Također, utvrđena je statistički značajna 

povezanost između očevog odsustva u periodu između 7 i 11 godine sa ranijim ulaskom u 

brak te ranijom reprodukcijom. Ove rezultate je potvrdilo istraživanje Bogaert (2005). Slično 

ovim rezultatima, Deardorff i sar. (2011) su pokazali kako očevo odsustvo igra ulogu u 

ranijem početku telarhe i pubarhe, ali su oni pokazali da indeks tjelesne težine ne igra 

značajnu medijacijsku ulogu. Sheppard, Snopkowski i Sear (2014) su zapazili da očevo 

odsustvo ima dosljednu povezanost s reproduktivnim ishodima djece u industrijaliziranim 

zemljama. Stoga su uradili istraživanje na kohorti Malezije. Istraživanje je pokazalo da je 

odsutnost oca tokom kasnog djetinjstva i rane adolescencije (između 8. i 15. godine), ali ne i 

ranijeg djetinjstva, povezana s ranijim stupanjem u brak i periodom rođenja prvog djeteta. 

Međutim, odsutnost oca nije uticala na dob javljanja menarhe i željenu veličinu obitelji. 

Autori Gaydosh, Belsky, Domingue, Boardman i Harris (2018) su proveli istraživanje 

u kojem su uz očevo odsustvo ispitali i utjecaj genetike na reproduktivno ponašanje, kako bi 

provjerili njihove jedinstvene efekte. Prvobitno je pokazano kako je očevo odsustvo od 

rođenja do 7. godine života značajno povezano sa ranijim početkom menarhe, prvog 

seksualnog odnosa i prve trudnoće. Utvrđeno je da djevojčice sa odsutnim ocem u prosjeku 

dobiju menarhu sa 12.1 godina, dok djevojčice sa prisutnim ocem sa 12.3 godine. Djevojčice 

sa odsutnim ocem imaju prvi spolni odnos gotovo godinu dana ranije od djevojčica sa 

prisutnim ocem, a prvu trudnoću čak do dvije godine ranije. Također, ubrzani poligenetski 

rezultat menarhe (genetska ocjena ili vrijednost koja ukazuje na sklonost žene ka ranijem 

početku menstruacije) se pokazao statistički značajno povezan sa ranijim nastupanjem 

menarhe i prvim spolnim odnosom, ali ne i sa ranijom trudnoćom. Povezanost između očevog 

odsustva i poligenetskog rezultata ubrzane menarhe se nije pokazala statistički značajnom. 

Kada je urađena regresijska analiza u kojoj je poligenetski rezultat ubrzane menarhe 

kontrolisan, očevo odsustvo je i dalje bilo statistički značajno povezano sa zavisnim 

varijablama, bez neke značajne promjene u snazi uticaja. Istraživači su interpretirali prikazane 

rezultate na način da su predstavili ovaj odnos kao aditivan. Tither i Ellis (2008) su preko 

sličnog istraživačkog metoda pokazali da djevojčice bez oca dobijaju menarhu statistički 

značajno ranije od svojih sestara koje su odrasle sa ocem. S druge strane, Barbaro, Boutwell, 

Barnes i Shackelford (2017) su dali oprečne rezultate, gdje su pokazali da je genetski faktor 

najprisutniji u vezi ranije menarhe, a ne očevo odsustvo. 

Kako bi ispitali odnos između očevog odsustva i broja seksualnih odnosa kojih su 

djevojke imale do 16. godine života, Ellis i sar. (2003) su proveli longitudinalno istraživanje 

na kohortama iz SAD-a i Australije. Poređene su kategorije očevog prisustva, ranog očevog 

odsustva (do 5. godine) i kasnog očevog odsustva (od 6. do 13. godine). Najviše stope ranog 

seksualnog iskustva i trudnoće utvrđene su u drugoj grupi (rano očevo odsustvo). Pri tome, 

djevojčice u američkom uzorku su imale 7 puta veće stope, a u australijskom 8 puta veće 

stope seksualne aktivnosti i trudnoće od djevojčica koje su imale prisutne očeve. Također, 

djevojčice iz treće grupe su imale veće stope ranog seksualnog iskustva i trudnoće u 

poređenju sa djevojčicama čiji su očevi bili prisutni. Grainger (2004) u svom istraživanju nudi 



20 

 

oprečne rezultate po pitanju prvog spolnog odnosa i broja seksualnih partnera. Autorica je 

istraživala povezanost očevog odsustva sa ženskim strategijama parenja. Operacionalizirala je 

strategije kroz prvi spolni odnos, broj seksualnih partnera i prosječnu dužinu trajanja veza 

prije prvog spolnog odnosa. Pokazano je da nema statistički značajne povezanosti između 

očevog odsustva, razvoda ili smrti roditelja sa prvim spolnim odnosom, brojem seksualnih 

partnera i prosječne dužine trajanja veze prije prvog spolnog odnosa. Do sličnih rezultata 

došli su i Mendle i sar. (2009). Oni su u svom istraživanju iskontrolisali genetsku varijaciju te 

utvrdili da su mladi rođeni u porodicama s odsutnim ocem imali slično vrijeme prvog spolnog 

odnosa kao i njihovi rođaci koji su živjeli sa ocem. Na temelju dobivenih nalaza, autori 

zaključuju da genetski faktor rizika u kombinaciji sa odsutnošću oca ubrzava pojavu 

seksualnih aktivnosti kod djece, a ne sama iskustva odsutnosti oca. 

Salmon, Townsend i Hehman (2016) su ispitali vezu između očevog odsustva i broja 

usputnih seksualnih partnera, a dobiveni rezultati pokazuju da i muškarci i žene koji su odrasli 

bez oca pokazuju tendenciju za češće upuštanje u povremeno seksualno ponašanje. Dalje, 

pokazano je da nije bilo značajne razlike u ukupnom broju seksualnih partnera u posljednjih 

12 mjeseci, ali muškarci su primjetno češće imali povremene seksualne odnose u odnosu na 

žene. Hehman i Salmon (2019) su proveli slično istraživanje, a u svom radu su očevo 

odsustvo operacionalizirali kao kontinuiranu varijablu, a ne kao dihotomnu. Očevo odustvo su 

obuhvatili kroz raspon od 20 godina. Općenito je pokazano da muškarci imaju više usputnih 

seksualnih partnera nego žene i da brže seksualno sazrijevaju. U oba slučaja, sa porastom 

godina suživota sa ocem, smanjio se broj usputnih seksualnih partnera i usporilo se seksualno 

sazrijevanje. U grupi žena je utvrđeno da, što se odsustvo oca desilo kasnije u životu, 

seksualno sazrijevanje je bilo sporije (odsustvo između 11. i 16. godine), dok je u slučaju 

ranijeg odsustva oca (odsustvo između 7. i 11. godine) bilo brže. U kategoriji muškaraca je 

zabilježen drugačiji trend. S kasnijim odsustvom oca seksualno sazrijevanje je bilo brže, a s 

ranijim odsustvom oca je bilo sporije. Maestripieri i sar. (2011) su pokazali kako je odsustvo 

oca povezano sa povećanim afinitetom prema dojenčadi. 

Rezime nalaza nam pokazuje kako je očevo odsustvo povezano sa širokim spektrom 

seksualnih ponašanja. Iako istraživanja pokazuju oprečne rezultate, primjećuje se kako je 

očevo odsustvo povezano sa ranijim stupanjem u pubertet muškaraca i žena, ranijim 

stupanjem u seksualne odnose i ranijom trudnoćom. Isto tako, povezano je sa povećanom 

stopom usputnih seksualnih odnosa i pozitivnijim afinitetom prema novorođenčadi. 

Najprominentnija teorija koja objašnjava povezanost očevog odsustva i reproduktivnih 

ponašanja je teorija životnih strategija (eng. life history strategy). Ona objašnjava kako osobe 

koje su ostale bez oca razvijaju brže životne strategije, jer očinsko ulaganje u djecu smatraju 

irelevantnim, stoga, stupaju u ranije seksualne odnose, imaju diskriminatorne odabire partnera 

i nestabilnije veze. Na taj način kompenziraju manjak roditeljske podrške kroz odrastanje. 

Druga teorija koja predstavlja jedno od prominentnih objašnjenja je psihosocijalna teorija 

ubrzavanja (eng. psychosocial acceleration theory). Ona razmatra kako nepogodni faktori po 

odrastanje (nasilje, zapostavljanje, razvod, itd) i nesigurna privrženost za roditelje dovode do 

toga da djeca ranije sazrijevaju i ulaze u pubertet. Posljedično, ovo dovodi do ranijeg stupanja 

u seksualne odnose, nestabilne veze i smanjeno ulaganje u potomke. S druge strane, 

prominenta je i teorija gen-okolina, koja predstavlja svojevrsnu integraciju okolinskih i 

genetskih faktora u objašnjavanju varijance očevog odsustva u reproduktivnom ponašanju. 

Ona objašnjava kako nasljedni faktori posljedstvom gena i detrimentalni okolinski faktori 

skupa doprinose neadekvatnim reproduktivnim strategijama. Na samom kraju je bitno 

spomenuti i genetičko konfundiranje (eng. genetic confounding). Unutar ove teorije, geni 

igraju isključivu ulogu u ranijem pubertalnom razvoju i seksualnim strategijama. Ona govori 

kako okolinski faktori, pa samim tim i očevo odsustvo, nisu povezani sa zavisnom varijablom, 

nego da samo daju iskrivljenu interpretaciju rezultata. Primarno, kroz ovu teoriju se na 

reproduktivni razvoj gleda kroz genetske predispozicije unutar familije.  

Zaključno, očevo odsustvo predstavlja značajnu varijancu u reproduktivnom razvoju 

djece i njihovim reproduktivnim strategijama. Ova povezanost nije jednostavne prirode i ne 

možemo sa sigurnošću reći kolika je isključiva uloga očevog odsustva u njoj. Međutim, 

primjetno je kako očevo odsustvo igra bitnu ulogu i da u mnogim slučajevima aditivno djeluje 

sa mnogim drugim okolinskim i genetskim faktorima. 

 

4.3. Razvojne posljedice povezane s internaliziranim i eksternaliziranim problemima 

Očevo odustvo se često dovodi u vezu i sa određenim internaliziranim i 

eksternaliziranim problemima kod djece i mladih. Tako je, naprimjer, u istraživanju koje su 

proveli Musembi, Muriithi i Githuthu (2022) ispitana veza između očevog odsustva i 

emocionalne/socijalne prilagodbe adolescenata srednje škole u Keniji. Rezultati su pokazali 

da nije bilo statistički značajne povezanosti između očevog odsustva i emocionalne 

prilagodbe, ali je bilo između očeve odsutnosti i socijalne prilagodbe. Detaljnije analize 

pokazuju da su djeca odsutnih očeva imali više bezrazložnih osjećaja tuge, za razliku od onih 

koji su živjeli sa oba roditelja ili sa očevima, a ovaj nalaz je bio izraženiji za mladiće nego za 

djevojke. Isto tako, očevo odsustvo je bilo povezano i sa većom stidljivošću u socijalnim 

situacijama. Kada je u pitanju emocionalna prilagodba, pokazalo se da mladi, čiji su očevi 

odsutni, lošije konrolišu ljutnju u odnosu na mlade čiji su očevi prisutni. Slično ovom 

istraživanju, Bothwell i Nkonde (2021) su proveli kvalitativnu studiju na djeci odsutnih očeva 

u Zimbabveu, kako bi ispitali kognitivna, emotivna i moralna iskustva djece odsutnih očeva. 

Pokazano je da većina muških adolescenata osjeća negativne posljedice očevog odsustva. 

Dosta djece je bilježilo da osjeća manjak samopoštovanja, dok su neki zabilježili pozitivna 

kognitivna iskustva. Starija djeca, od 17 do 18 godina su imali bolje razumijevanje situacije, 

pa su bilježila pozitivnija iskustva. S druge strane, mlađa djeca, od 10 do 16 godina su 

bilježila negativnije rezultate. Istraživači su analizom došli do pokazatelja koji su naglasili 

osjećaj mržnje, jer nikad nisu uspjeli da ostvare vezu sa svojim očevima, ali i osjećaj 

diskriminacije i nepoželjnosti kada druga djeca pričaju u svojim očevima. Ispitanici su osjetili 

još niz negativnih emocija, poput krivnje, tuge, osjećaja gubitka, anksioznosti i kajanja. Neki 

su priznali da su zloupotrebljavali alkohol i droge da se izbore sa svim tim emocijama. 

Također, pokazano je da su djeca osjećala kognitivne posljedice, od kojih je, u školi, 

najnaglašenija, manjak izvršavanja zadataka na vrijeme. Posljedično, sa svim negativnim 

posljedicama, javili su se problemi u iskustvima moralnih tendencija.  

Reuven-Krispin, Lassri, Luyten i Shahar (2021) su se bavili efektima očevog odsustva 

usljed razvoda braka na mentalno zdravlje djece. Uz visoku razinu retrospektivno prepoznate 

majčinske brige, mladi odrasli čiji je otac bio djelomično odsutan prije 6. godine izvijestili su 

o manjem zadovoljstvu vezom i manje izgrađenom identitetu u odnosu na mlade odrasle 

osobe koje su imale očeve prisutne u njihovim životima. Grupa s potpunim odsustvom očeva 

pokazala je veću tendenciju prema samokritičnosti i retrospektivno izvijestila o većoj 

prezaštićenosti majke te manjoj brizi majke u usporedbi s grupom u kojoj je otac bio prisutan, 

kada se uzima u obzir dobrobit mladih odraslih osoba. Rezultati su pokazali da nije bilo 

razlike između uticaja parcijalnog i potpunog očevog odsustva na dobrobit djece. Isto tako, 

pokazano je da majčina briga moderira odnos između parcijalnog očevog odsustva i 

romantičnih veza. 

Fu, Xue, Zhou i Yuan (2017) su istraživali odnos između očevog odsustva i 

suicidalnih misli kod djece, te uticaj emocionalnih poremećaja kao medijatora u pomenutom 

odnosu. Rezultati su pokazali da u grupi djece s ostavljenim roditeljima, ona koja su živjela 

bez oba roditelja imaju veću mogućnost da iskuse suicidalne misli, za razliku od onih koji su 

živjeli s oba roditelja. U slučaju samog očevog odsustva, rezultati nisu pokazali statistički 

značajnu razliku u vidu povećanog broja suicidalnih misli. S druge strane, pokazano je da su 

obje vrste odsustva (i majčino i očevo) povezane sa emocionalnim problemima. Analize su 

pokazale da je očevo odsustvo statistički značajno povezano sa višim pokazateljima depresije, 

socijalne i izolacione anksioznosti kod djece.  

Istraživanje od Zirima (2019) je vođeno prema teoriji odsustva oca i teoriji 

psihosocijalne akceleracije. Žene koje su odrasle u domovima bez očeva zbog napuštanja, 

iskazale su ekstremnije oblike anksioznosti i imale su više razvoda u poređenju s drugim 

grupama žena. Također je utvrđeno da je trajanje odsutnosti oca imalo uticaj na nivoe 

anksioznosti i depresije kod žena koje su odrasle bez očeva. Ovo istraživanje, također, je 

potvrdilo da su žene koje su odrasle bez očeva iskazivale više anksioznosti, negativnih misli i 

fizičkih simptoma anksioznosti u odnosu na žene koje su odrasle s očevima. Utvrđeno je da 

odsustvo oca utiče na simptome depresije među ženama, budući da su se nivoi depresije kod 

žena koje su odrasle u domovima bez očeva značajno razlikovali od onih kod žena koje su 

odrasle s prisutnim ocem.  

Ghosha (2016) je zanimao uticaj očevog odsustva na dječiju depresiju. Rezultati su 

pokazali kako je postojala statistički značajna razlika među ispitanicima. Naime, grupa koja je 

iskusila očevo odsustvo je pokazivala više rezultate na Bekovoj skali depresije za razliku od 

grupe koja je imala iskustvo prisutnog oca. Qureshi, Khattak i Ahmad (2021) su uspostavili 

odnos između smrti ili dužeg odsustva očeva i njihovog uticaja na nivo depresije kod muške 

djece u Pakistanu. Rezultati su pokazali da djeca čiji su očevi preminuli ili čiji očevi žive u 

inostranstvu pokazuju veće rezultate na skali depresije od one djece čiji su očevi bili prisutni u 

porodicama. Markowitz i Ryan (2016) su postavili pitanje kauzalnosti očevog odsustva i 

njegove uloge u depresiji i delikventnom ponašanju mladih. Koristili su rigoroznu metodu 

unutargrupne komparacije, tj. poredili su srodnike unutar porodice. Pokazano je da u slučaju 

poređenja između porodica došlo do razlike u nivoima depresivnih simptoma i delikventnom 

ponašanju. To pokazuje da su ispitanici iz porodica odsutnih očeva pokazivali više nivoe 

depresije i delikventnog ponašanja za razliku od onih ispitanika iz porodica prisutnih očeva. 

Unutargrupna varijacija je pokazala da nije bilo razlike u depresivnim simptomima, dok je 

razlika postojala kod delikventnog ponašanja. 

Luo, Wang i Gao (2011) su istraživali uticaj očevog odsustva i vrijeme razdvajanja na 

anksioznost i samopoštovanja adolescenata. Rezultati su pokazali da djeca odsutnih očeva 

imaju veće rezultate na skali anksioznih stanja i samopoštovanja za razliku od djece prisutnih 

očeva. Isto tako, vrijeme rastanka od oca je pokazalo ograničenu značajnost. U slučaju 

anksioznih stanja pokazana je statistički značajna razlika između vremena rastanka od oca. 

Isto tako, u slučaju djevojaka, pokazana je statistički značajna razlika u samopoštovanju kod 

rastanka od oca u dobi od 0 do 2 godine. O sličnim rezultatima vezano za samopoštovanje 

izvještava i Mangagi (2018). Dječaci i djevojčice odsutnih očeva su pokazivali statistički 

značajno manje rezultate na skalama samopoštovanja, za razliku od dječaka i djevojčica 

prisutnih očeva. 

Flouri, Narayanan i Midouhas (2015) su ispitivali odnos između očevog odsustva i 

problematičnog ponašanja kod djece. Rezultati su pokazali da izostanak oca u dobi od 3 

godine predviđa veću vjerovatnoću da dijete postigne rezultate iznad određenog praga 

ukupnih teškoća u dobi od 5 godina, a isto tako i izostanak oca u dobi od 5 godina predviđa 

veću vjerovatnoću da će se ukupne teškoće kod djeteta pojaviti u dobi od 7 godina. Svi odnosi 

između varijabli u različitim vremenskim periodima bili su slični za dječake i djevojčice. 

Istraživačka studija od Johnson (2017) je imala za cilj istražiti kako odsustvo oca utiče 

na ponašanje afroameričkih dječaka istog uzrasta iz domova u kojima je majka glavni 

staratelj, u poređenju sa ponašanjem afroameričkih dječaka iz porodica u kojima su oba 

roditelja prisutna. Dobijeni rezultati su pokazali da afroamerički dječaci iz porodica u kojima 

otac nedostaje ispoljavaju ukupno veći nivo eksternaliziranih problema u odnosu na vršnjake 

iz porodica u kojima su oba roditelja prisutna i to na sve tri mjerene varijable (ukupno 

eksternalizirano ponašanje, kršenje pravila i agresivno ponašanje). 

Mandara i Murray (2006) su ispitivali povezanost između očevog odsustva i korištenja 

droga. Rezultati su pokazali kako nije bilo razlike u korištenju droga kod djevojki koje su 

odrastale bez oca i koje su imale prisutnog oca. Međutim, statistički značajna razlika se 

pokazala u slučaju dječaka, gdje je veća prevalencija korištenja droge bila zabilježena kod 

dječaka bez oca, za razliku od dječaka sa ocem. Glavni prediktor korištenja droga za 

djevojčice je bilo prijateljevo korištenje droga, dok je glavni prediktor za dječake bilo očevo 

odsustvo. 

Sumirano, rezultati pokazuju da je većina istraživanja pokazala povezanost između 

očevog odsustva i različitih dimenzija internaliziranih i eksternaliziranih ishoda ponašanja. 

Očevo odsustvo je povezano sa manjkom socijalne prilagodbe, samopoštovanja i izgrađenog 

identiteta. Isto tako, povezano je sa povećanim emocionalnim poteškoćama (depresijom, 

anskioznošću i negativnim mislima) i povećanom samokritičnošću i stopama razvoda. S druge 

strane, neka istraživanja nisu pokazala povezanost očevog odsustva sa emocionalnom 

prilagodbom učenika i stopom suicidalnih misli. Pokazano je da je očevo odsustvo povezano i 

sa delikventnim i rizičnim ponašanjem (agresivnim ponašanjem, kršenjem pravila i 

korištenjem droga). Rezultati se moraju uzeti sa oprezom, jer su bazirana na korelacijskom 

modelu. Neka istraživanja naglašavaju genetsku komponentu i smatraju kako očevo odsustvo 

igra sekundarnu ulogu u mentalnom zdravlju. Bitno je napomenuti kako autori navode 

nepovoljna iskustva iz djetinjstva kao konfundirajuće varijable (zlostavljanje, razvod, smrt 

roditelja, neadekvatni ekonomski resursi, nizak socioekonomski status). Isto tako, očevi koji 

su odsutni ne daju sigurnost i stabilnost djeci, te manjak očeve pažnje i opšta nekonzistentnost 

roditelja doprinose tome da djeca razvijaju više mentalne smetnje u adolescenciji i ranoj 

odrasloj dobi. Naposlijetku, literatura nam pokazuje da očevo odsustvo predstavlja bitan 

faktor u nastanku mentalnih smetnji kod djece. U kontekstu različitih objašnjenja, možemo 

vidjeti da očevo odsustvo ostaje relevantan prediktor čak i onda kada se kontrolišu navedene 

konfundirajuće varijable. 

5. ZAKLJUČCI 

Očinstvo je nedovoljno standardizovan pojam i pokriva širok spektar društvenih, 

kulturalnih, tradicionalnih, političkih, pravnih, bioloških i subjektivnih komponenti. 

Historijski se pojam očinstva razlikovao od plemenskih, religijskih do kulturalnih definicija. 

Subjektivna komponentna je zbog toga vrlo istaknuta, jer se očevi zbog rekurentnih previranja 

unutar njihove uloge nalaze u stalnom procesu prilagođavanja i pronalaženja. Stalne 

turbulencije unutar definisanja pojma očinstva su dovele do toga da ono mijenja svoju 

primarnu ulogu kroz razvoj čovječanstva. Taj put se kretao od tradicionalnog do 

egalitarističkog. Prolazio je faze u kojem je otac bio primarno hranitelj i obezbjeđivao resurse 

svojoj porodici, zatim je bio moralni učitelj, uzor za razvoj spolne uloge i sada otac 

njegovatelj, odnosno, uključeni otac. Sve ovo je predstavljalo teškoće za očeve u pronalaženju 

svoje uloge, naročito u savremenom očinstvu, gdje su morali zadržati sve stare uloge i dodati 

ulogu uključenog oca njegovatelja. 

Istraživanja općenito pokazuju da očeva uključenost blagotvorno djeluje na razvoj 

djeteta, uključujući djetetovu opštu dobrobit i odnos otac-dijete. Jedinstveni načini kroz koje 

se se otac uključuje u odgoj svoje djece su kroz njegovanje, igru i uključivanje djece u 

rutinske aktivnosti. Zatim, očevi djeci pružaju emotivnu, socijalnu i psihološku dostupnost, 

kao i odgovorno roditeljstvo tako što pružaju neophodnost za brigu i razvoj djece. Empirijski 

nalazi pokazuju da otac ima direktan uticaj na dijete kroz aktivnosti koje provodi s njim, ali i 

indirektan, koji se ogleda u očevom odnosu sa ljudima koji se nalaze u djetetovoj okolini. U 

literaturi se navodi da očeva uključenost doprinosi dobrobiti u obrazovnim i ekonomskim 

postignućima. Zatim, očeva uključenost uveliko doprinosi socijalnom, kognitivnom i 

emotivnom razvoju djece. Iako je brižnost i njega smatrano majčinskom karakteristikom, 

pokazano je da briga i njega oca imaju višestruke pozitivne ishode na razvoj djece. Na koncu, 

utvrđeno je da očeva uključenost uveliko doprinosu i smanjenju rizičnog ponašanja kod djece. 

Posljednje pitanje se bavilo direktnim uticajem očevog odsustva na različite aspekte 

akademskih, reproduktivnih i eksternaliziranih/internaliziranih ishoda. Iako su rezultati 

pokazali kontradiktorne nalaze, većina istraživanja podržava pretpostavku da očevo odsustvo 

ima detrimentalne posljedice na psihološki razvoj djeteta. Samim tim, može se naglasiti kako 

očevo odsustvo ima značajnu varijancu u psihološkom razvoju djeteta, ali je bitno napomenuti 

kako rezultati nisu u potpunosti jasni. Stoga, ne možemo očevo odsustvo isključivo postaviti 

iznad drugih okolinskih varijabli. Istraživanja su pokazala povezanost očevog odsustva sa 

spektrom akademskih ishoda. Usprkos dilemi da li je očevo ili majčino odsustvo relevantnije 

za akademske ishode, očevo odsustvo je pokazano kao relevantan prediktor nižih školskih 

postignuća, rezultata na testovima, nižih kognitivnih i socioekonomskih vještina. Isto tako, 

povezano je sa manjim udjelom završavanja škole, višim stopama ponavljanja razreda i 

izostajanja s nastave. Ovdje je bitno naglasiti kako je pokazano da stigma naspram učenika 

koji su ostali bez očeva posredstvom inkarceracije predstavlja istaknutu pojavu među 

nastavnicima i drugim učenicima. Očevo odsustvo je povezano i sa spektrom reproduktivnih 

ponašanja. Razni autori su pokazali kako je očevo odsustvo povezano sa ranijom menarhom, 

ranijim stupanjem u seksualne odnose i ranijom trudnoćom. Pokazano je da su osobe odrasle 

bez oca imali više usputnih seksualnih partnera i većim afinitetom prema novorođenčadi. U 

interpretaciji ovih rezultata, autori su isticali 3 teorije: strategije životne historije, 

psihosocijalna akceleracija i gen-okolina teorija. Smatra se da očevo odsustvo predstavlja 

detrimentalan faktor u razvoju djece koji doprinosi ranijem sazrijevanju i pubertetu, što 

posljedično vodi do ranijih seksualnih odnosa i ranijih trudnoća. Također, pokazano je da 

genetski, nasljedni faktori, tj. predispozicije koje su djeca naslijedila od roditelja igraju ulogu 

u toj varijanci. Na samom kraju je istražen odnos očevog odsustva i internaliziranih te 

eksternaliziranih problema kod djece i mladih. Rezultati su pokazali da je očevo odsustvo 

povezano sa manjkom socijalne prilagodbe, samopoštovanja i manjkom izgrađenog identiteta 

kod djece i mladih. Nadalje, postoji povezanost sa povećanim emocionalnim poteškoćama 

(bezrazložna tuga, usamljenost), depresijom, anskioznošću, negativnim mislima, 

samokritičnošću i povećanom stopom razvoda u odrasloj dobi, kao i većom učestalošću 

delikventnog ponašanja kod djece i mladih (agresivno ponašanje, kršenje pravila, korištenje 

droga). 

Na temelju dosadašnjih empirijskih nalaza, opravdano je zaključiti da je konstrukt očevog 

odsustva potrebno detaljnije istražiti, kako bi se utvrdile jasnije veze sa ishodima dječijeg 

ponašanja. Također, važno je napomenuti da, iako rezultati dosadašnjih istraživanja nisu 

konzistentni, neosporno je da očevo odsustvo ima značajnu ulogu u psihološkom razvoju 

djeteta, što bi moglo biti korisno u smišljanju intervencija u kliničkoj praksi.  

